
Kumitat għall-Baġit

Suġġett: Opinjoni dwar il-Linji Gwida għall-Baġit 2025 – Taqsima III (2023/2220(BUI))

Sur Johan Van Overtveldt,

Skont il-proċedura inkwistjoni, il-Kumitat għall-Kultura u l-Edukazzjoni ngħata l-istruzzjoni 
li jippreżenta opinjoni lill-kumitat tiegħek. Fil-laqgħa tiegħu tat-28 ta’ Novembru 2023, 
iddeċieda li jibgħat din l-opinjoni fil-forma ta’ ittra. Huwa eżamina l-kwistjoni waqt il-laqgħa 
tiegħu tal-24 ta’ Jannar 2024 u adotta l-opinjoni matul din l-istess laqgħa1.

Il-Kumitat għall-Kultura u l-Edukazzjoni:

Jinsisti fuq is-simplifikazzjoni, l-effiċjenza amministrattiva u s-sinerġiji ma’ programmi oħra 
ta’ finanzjament u fuq fondi ġodda biex titjieb ir-rata ta’ suċċess ġenerali ta’ Erasmus+, 
Ewropa Kreattiva, il-Korp Ewropew ta’ Solidarjetà (KES), u t-tielet fergħa tal-Programm 
dwar iċ-Ċittadini, l-Ugwaljanza, id-Drittijiet u l-Valuri (CERV).

Jisħaq li l-għotjiet għall-mobbilità għal finijiet edukattivi f’Erasmus+ għandhom ikopru ż-
żidiet fl-għoli tal-ħajja biex tiġi żgurata parteċipazzjoni aċċessibbli b’mod wiesa’ u inklużiva. 
Jappella għal stabbiltà finanzjarja għall-inizjattiva tal-Universitajiet Ewropej u l-Akkademji 
tal-Għalliema, flimkien mal-allokazzjoni ta’ finanzjament iddedikat għaż-Żona Ewropea tal-
Edukazzjoni (EEA) fil-futur. Jappella għal aktar sinerġiji bejn l-EEA, il-Pjan ta’ Azzjoni 
għall-Edukazzjoni Diġitali u l-Aġenda għall-Ħiliet għall-Ewropa. Iwissi kontra t-tnaqqis fil-

1 Dawn li ġejjin kienu preżenti għall-votazzjoni finali: Sabine Verheyen (President u rapporteur għal opinjoni), 
Michaela Šojdrová (Viċi President), Andrey Slabakov (Viċi President), Tomasz Frankowski, Theodoros 
Zagorakis, Ilana Cicurel, Laurence Farreng, Irena Joveva, Monica Semedo, Sylvie Guillaume, Hannes Heide, 
Petra Kammerevert, Predrag Fred Matić, Domènec Ruiz Devesa, Massimiliano Smeriglio, Niyazi Kizilyürek, 
Stelios Kouloglou, David Cormand, Marcel Kolaja, Diana Riba i Giner, Rob Rooken, Christine Anderson, 
Catherine Griset, Alessandro Panza, Andrea Bocskor, Vladimír Bilčík (għal Maria Walsh), Wolfram Pirchner 
(għal Milan Zver), Ivan Štefanec (għal Peter Pollák) u Günther Sidl (għal Victor Negrescu skont l-Artikolu 
209(7) tar-Regoli ta’ Proċedura).

programm: ir-riżultati diżappuntanti miksuba fl-aħħar rawnd tal-Programm għall-Valutazzjoni 
Internazzjonali tal-Istudenti (PISA) tal-OECD jistgħu jitreġġgħu lura biss permezz ta’ 
investiment fl-edukazzjoni.

Jappella għal żieda fil-baġit ta’ Ewropa Kreattiva għall-2025 biex jiġi evitat l-impatt 
detrimentali li l-frontloading fl-ewwel nofs taċ-ċiklu finanzjarju jista’ jkollu fuq it-tieni nofs. 
Jinnota li l-allokazzjoni finanzjarja attwali ma tistax tissodisfa d-domanda għolja għall-
proġetti. Jisħaq fuq l-importanza li jinżamm bilanċ bejn il-fergħat: jappella għal finanzjament 
adegwat tas-settur tal-mużika, u tal-Kapitali Ewropej tal-Kultura billi jiżdied il-Premju 
Melina Mercouri (il-fergħa Kultura), l-appoġġ għaċ-ċirkolazzjoni transfruntiera tal-films 
Ewropej, taċ-ċinema u tal-logħob vidjo (il-fergħa Media) u tal-ġurnaliżmu ta’ kwalità u l-
litteriżmu fil-media (il-fergħa Transsettorjali).

Jappella biex is-segretarjat tal-Bord Ewropew futur għas-Servizzi tal-Media jingħata riżorsi 
adegwati, f’konformità mal-Att Ewropew dwar il-Libertà tal-Media futur. Itenni l-appell li ilu 
jagħmel il-Parlament għal fond permanenti tal-UE għall-media editorjali u tal-aħbarijiet.

Jisħaq fuq il-ħtieġa ta’ aktar finanzjament għall-programm tal-KES, li jinkitbu żżejjed 
żgħażagħ għalih, peress li żieda baġitarja b’rata fissa ma tkunx adegwata biex timmitiga r-rati 
tal-inflazzjoni u tnaqqas il-kapaċità tal-organizzazzjonijiet parteċipanti li jikkonformaw mal-
ogħla standards u l-miżuri ta’ inklużjoni stabbiliti fil-programm; minħabba l-opportunitajiet li 
joffri liż-żgħażagħ u l-promozzjoni tal-valuri Ewropej min-naħa tiegħu, jenfasizza l-ħtieġa li 
jiġi żgurat finanzjament regolari għad-detenturi tat-tikketti matul diversi snin, jiżdied l-
appoġġ finanzjarju u tiġi żgurata flessibbiltà akbar fost il-fergħat tal-proġetti biex jiġu 
ffaċċjati t-talbiet dejjem akbar għas-solidarjetà wara kriżijiet rikorrenti.

Jenfasizza li għandu jiġi previst baġit proporzjonat u miżjud, peress li l-involviment taċ-
Ċittadini fil-programm CERV huwa kruċjali biex jiġu indirizzati l-polarizzazzjoni soċjali, il-
fiduċja istituzzjonali baxxa, ir-rigress demokratiku, l-erożjoni tal-istat tad-dritt, l-ispazju 
dejjem jiċkien għas-soċjetà ċivili, u l-istrumentalizzazzjoni tal-ewroxettiċiżmu.

Iħeġġeġ lill-Kummissjoni tappoġġja s-sistema tal-iskejjel Ewropej biex tippermetti standards 
għoljin ta’ tagħlim u żżid l-iskambju tal-aħjar prattiki mas-sistemi edukattivi nazzjonali.

Filwaqt li jirrikonoxxi l-ħtieġa ta’ riallokazzjonijiet, fid-dawl tar-ripagamenti obbligatorji tal-
NGEU, ifakkar fl-importanza ta’ Erasmus+, il-Korp Ewropew ta’ Solidarjetà, Ewropa 
Kreattiva u CERV, u jappella biex isiru l-isforzi kollha possibbli ħalli jinżammu intatti l-
allokazzjonijiet ta’ finanzjament tal-programm tagħhom ta’ 7 snin.

Jenfasizza l-importanza tal-proġetti pilota u l-azzjonijiet preparatorji; jisħaq fuq il-ħtieġa li 
jiġi żgurat biżżejjed finanzjament tal-proposti mressqa mill-Kumitat għall-Kultura u l-
Edukazzjoni.

Dejjem tiegħek,

Sabine Verheyen



AL\1295269MT.docx 3/3 PE757.372v02-00

MT

ANNESS: LISTA TA’ ENTITAJIET JEW PERSUNI
LI R-RAPPORTEUR IRĊEVIET KONTRIBUT MINGĦANDHOM

Il-President, fil-kapaċità tagħha ta’ rapporteur, tiddikjara, taħt ir-responsabbiltà esklużiva 
tagħha, li ma rċeviet l-ebda kontribut minn entitajiet jew persuni li għandhom jissemmew fl-
Anness skont l-Artikolu 8 tal-Anness I tar-Regoli ta’ Proċedura.


